
Hitz beste 

Anjel Lertxundi 

Loaren ama 

Euskaldunok Herio eta heriotza bereizten ditugu: bizitza etetera datorkigun pertsonaia bat da Herio; bizitzaren eten biologikoa, berriz, heriotza: Herio «zeken, gaiztoak» heriotza «lazgarria» ekarriko digu berandu baino lehen. Baserritarraren segak belazeko belarrak nola, halaxe berdintzen gaitu Heriorenak. 

Oxobik Heriori jauna deitzen badio ere, gure tradizioan emakumea da gehienetan. Tartas-entzat, «andere on bat, noble bat eta kortes bat» da. Lauaxetak «Andra Eriyo» deitzen dio. 

Asmakizun batean, berriz, «loaren ama» da: nik topatu dudan heriotzaren definiziorik politenetako bat. Ume batek galdetzen zuenean «zer da eta zer da loaren ama?» eta beste batek «heriotza» erantzun, ez zuten jakingo zertaz ari ziren, baina hartaz jarduten zuten. 

Heriotzari eta heriotzaren izendapenari bizkarrik erakusten ez zitzaien garaiko bitxikeriak, nolanahi ere. 

